
Mánadagur 20. januar 2014  ·  Nr. 86 Sosialurin Hugskot og viðmerkingar – send sms til 225000

Jón Brian Hvidtfeldt

Á tíðindafundinum fríggja­
dagin endurtók Jørgen 
Niclasen ferð eftir ferð, at 
fyritøkan N. Niclasen líka til 
1992 handlaði, sum hevði hon 
ein tollkreditt. 

- Vit vistu ikki, at toll­
kreditturin var uppsagdur í 
1988, sigur Jørgen Niclasen.

Sambært teimum skjøl­
um, sum vórðu løgd fram 
á tíðindafundinum, visti 
høvuðsdeildin hjá Skipa­
felagnum í Havn heldur ikki, 
at tollkreditturin var upp­
sagdur. 

Hóast skrivligu boðini 
um at tollkreditturin er 
upp-sagdur ikki eru at 
finna í skjølunum, og sam­
bært Jørgeni Niclasen og 
Christiani Andreasen ikki 
eru at finna nakrastaðni, so 
peika onnur skjøl í málinum 
á, at boðini frá Toll- og Skatt­
stovuni eru endað á deildini 
hjá Skipafelagnum í Sørvági.

Tað nærmasta, ið út­
flýggjaðu skjølini koma hes­
um horvnu boðum, er ein 
frágreiðing frá táverandi 
Toll- og Skattstovu Føroya. 
Í brævi til Advokatgarðin í 
august 1993 verður víst til 

hesi boðini, sum vórðu send 
til Sørvágs í januar 1988. 

Eisini politirapportirnar 
eftir avhoyringarnar av eftir­
litisfólki benda á tað sama. 
Ein av teimum avhoyrdu var 
sjálvur tann, ið hevði sagt 
upp kredittin hjá N. Niclasen. 
Sami persónur greiðir sam­
bært politirapportini frá, at 
goymslueftirlit javnan varð 
gjørt hjá N. Niclasen. Nærum 
hvørjaferð var støðan tann 
sama. Vørur, sum ikki vóru 
tollavgreiddar, manglaðu á 
goymsluni.

Seinni hevur fútin bit­
ið merki í hesa støðu og 

sett spurnartekin við, hví 
myndugleikarnir einki 
gjørdu, tá myndugleikarnir 
sjálvur høvdu sagt upp toll­
kredittin og samstundis sóu, 
at virksemið hjá N. Niclasen 
helt fram óbroytt, sum um 
einki var hent.

Jørgen Niclasen tvíheldur 
um, at hann fekk ikki boðini 
um uppsagda tollkredittin 
fyrr enn í september 1992. 

- Allir partar, tað vil siga 
tollvaldið, Skipafelagið og N. 
Niclasen hava fram til sep­
tember 1992 handlað, sum 
var tollkreditturin framvegis 
í gildi, sigur Jørgen Niclasen.

Tað var ein væl fyrireik­
aður formaður í Fólka­
flokkinum, sum seinna­
partin fríggjadagin bjóðaði 
fjølmiðlum og almenn­
inginum upp til dans. 
Við sær hevði hann eina 
advokatfrágreiðing á 15 
síður, eini 200 síður við 
fylgiskjølum og ein væl­
smurdan verjuadvokat und­
ir liðini.

Miðlahúsið í Vágsbotni, 
sum var karmur um tíð­
indafundin, var stúgvandi 
fult av tíðindafólki, politik­
arum og øðrum, ið bara 
vóru komin framvið at for­
vitnast.

- Higartil eru brot og 
einkultbitar komnir fram 
í pressuni. Eg vil fortelja 
samanhangin í málinum, 
segði Jørgen Niclasen, tá 
hann bjóðaði vælkomin. 

Skjølini vóru ikki út­
flýggjað fyrr enn sjálvur tíð­
indafundurin byrjaði. Sam­
bært Christiani Andreasen, 
advokati, eru hetta tey skjøl, 
sum eru atkomulig í dag og 

sum fortelja samanhangin í 
málinum um vørurnar hjá 
N. Niclasen í Sørvági, sum 
í áttatiárunum og fyrst í 
nítiárunum komu inn á 
goymsluna hjá Skipafelag­
num í Sørvági og vórðu 
seldar í handlinum hjá 
Niclasen, uttan at tollurin 
nakrantíð var avgreiddur.

Jørgen Niclasen lýsti 
støðuna tá soleiðis:

- Talan var um eina tíð, 
har fyritøkan var í kreppu. 
Vit beiggjar stríddust fyri 
at bjarga familjufyritøkuni, 
men vit taptu dystin. Mínar 
lestrardreymar lat eg liggja 
og valdi í staðin at fara inn 
í familjufyritøkuna og bleiv 
stjóri í 1989. Skuldin var stór, 
eisini tollskuldin. Vørur 
fóru út, uttan at tollurin 
var rindaður. Men hetta er 
tann einoygda myndin, legði 
Jørgen Niclasen afturat 
í síni roynd at greiða frá 
heildini.

Kreditt
Bæði í advokatfrágreiðing­
ini og eisini á tíðindafundi­
num fríggjadagin brúkti 

formaðurin í Fólkaflokki­
num nógva orku uppá at 
greiða frá royndunum at 
bjarga familjufyritøkuni frá 
at fara á heysin. Royndirnar 
eydnaðust sum kunnugt 
ikki, og felagið fór á heysin.

Men spurningurin, um 
felagið hevði selt vørur 
uttan at avrokna tollin 
fyrst, varð hangandi í 
luftini øll sjey korterini, 
tíðindafundurin vardi. 
Felagið N. Niclasen hevði 
havt ein tollkreditt síða­
ni 1983, og kundi tí av­
rokna tollin aftaná. Men 
hóast tollkreditturin var 
uppsagdur í 1988, so handl-
aði felagið framvegis á sama 
hátt. 

- Vit arbeiddu við púra 
opnum kortum. Vit vistu 
ikki av, at tollkreditturin var 
uppsagdur, og tí arbeiddu 
vit, sum um vit høvdu ein 
tollkreditt. Tollvaldið visti 
presis, hvat gekk fyri seg, 
segði Jørgen Niclasen á 
tíðindafundinum. 

Meldað
Ein ófráboðað kassaeftirlit 

hjá N. Niclasen í Sørvági 
í juli 1992 staðfesti, at 
felagið hevði ikki toll­
avgreitt okkurt um 280 
sendingar, sum ikki vóru 
í pakkhúsgoymsluni, men 
seldar. Táverandi Grann­
skoðanardeild fór víðari 
við málinum og gjørdi 
eitt ófráboðað eftirlit á 
goymsluni og mælti síðani 
Toll- og Skattstovuni til at 
melda fyritøkuna til løg­
regluna. Tað bleiv eisini 
gjørt. 

Fútin fór inn í málið og 
avhoyrdi eitt nú tollarar 
og onnur eftirlitisfólk í 
Vágum. Men í februar 1994 
steðgar málið. Fútin sigur 
seg ikki kunna gera meira 
við málið, og biður tí Toll- 
og Skattstovuna geva til 
kennar, um stovnurin hevur 
fleiri viðmerkingar til málið. 
Tað varð ongantíð gjørt, og 
1. apríl 1994 verður tollmálið 
hjá N. Niclasen arkiverað 
sum avgreitt frá fútanum.

Eftir stendur tó, at vøra 
er seld hjá N. Niclasen, uttan 
at tollurin er avgreiddur 
áðrenn. Men høvuðsper-

sónurin sjálvur, Jørgen 
Niclasen, tvíheldur um, at 
hann kann ikki ábyrgdast 
fyri hetta. 

- Ja, vørur vóru tiknar út 
og seldar, áðrenn tær vóru 
tollavgreiddar. Ja, tað var 
gjørt, tí tað er tollkredittur, 
sigur Jørgen Niclasen.

Á tíðindafundinum í 
Miðlahúsinum fríggjadagin 
segði Jørgen Niclasen fleiri 
ferðir, at fyritøkan øll árini 
til 1992 handlaði, sum hevði 
hon ein tollkreditt. 

 - Vit vistu ikki betur enn 
at vit høvdu tollkredittin, 
sigur Jørgen Niclasen.

- Eg havi ikki snýtt
Jørgen Niclasen brúkti útvið sjey korter at fortelja sína versjón av tollmálinum. Boðskapurin 
hjá formanninum í Fólkaflokkinum var, at hann hevði einki hevði hildið landsins lógir

Horvnu boðini
Avgerandi í argumentatiónini hjá Jørgen Niclasen er, at N. Niclasen 
ongantíð hevur fingið boðini um at tollkreditturin varð uppsagdur

FAKTA  

Toll- og Skattstovan metir, at eingin ivi er um, at frá 
og við 29. januar 1988 hevur P/F N. Niclasen í Sørvági 
ikki tollkreditt. Tí við skrivi frá 29. januar 1988 hevur 
avgreiðslan, ið útflýggjar tær tollskyldugu vørur til 
N. Niclasen, fingið fráboðan um, at tollkreditturin er 
afturtikin. Avvarandi skipaavgreiðsla er tí sjálvsagt greið 
yvir tollstøðuna við útflýggjan av vørunum, og eftir okkara 
metan er avgerandi í slíkum føri, um tann avgreiðslan, ið 
faktiskt útflýggjar vørurnar, er vitandi um at tollkundin 
hevur mist tollkredittin.
  - Petur Alberg Lamhauge, Toll- og Skattstova Føroya, 23. 
august 1993

I øvrigt skal jeg bemærke, at opsigelsen af toldkreditten 
ved skrivelse af 29. januar 1988 ikke ses at være fulgt 
op af tiltag til at sikre, at denne blev effektiv, idet 
udleveringen af varer blot fortsatte som hidtil, og selv 
om det ved kontrolbesøg blev konstateret, at der var 
udleveret varer i strid med den opsagde toldkredit, blev 
der ikke skredet ind, og forholdet blev således stiltiende 
accepteret.
  - M. Nepper-Christensen í brævi til Toll- og Skattstovuna, 
7. februar 1994


